
Navarra Suma talde parlamentarioari atxikiriko foru parlamentari Jorge Esparza Garrido jaunak idatzizko galdera egin du (PES-00049), non honako informazio hau eskatzen baitio Nafarroako Gobernuari:
 Irisgarritasunari buruzko 2021eko Plan Operatiboak lehen aldaketa bat xedatzen zuen Lehendakaritzako eta Gobernu Irekiko Zuzendaritza Nagusiarentzat; hain zuzen, hauxe zen laugarren neurria: Nafarroako Foru Administrazioko webgune eta APPetan irisgarritasunaren arloari buruz egindako kontsulta, kexa eta erreklamazioak jakinarazteko eta erantzuteko sistema bat ezartzea.
Planaren ebaluazioan, zergatik eman da neurri hori “amaitutzat” kontuan hartuta txostenaren 44. orrialdean berariaz aipatzen dela “2021ean kontsultak jakinarazteko eta erantzuteko sistema prestatu bada ere, oraindik ez da argitaratu” eta lortu nahi zen helburua zela sistema elektroniko hori ezarrita edukitzea?
“Nafarroako Foru Administrazioko webgune eta APPetan irisgarritasunaren arloari buruz egindako kontsulta, kexa eta erreklamazioak jakinarazteko eta erantzuteko sistema bat ezartzea” delako neurriari dagokionez, 2021eko abenduaren 31n sistema prestatuta zegoen, zerbitzuak diseinatuta eta preprodukzioan probak eginda zeuden, eta argitaratzea baino ez zen falta.
 Sektore publikoko webguneen eta gailu mugikorretarako aplikazioen irisgarritasunari buruzko jakinarazpenak, kexak eta erreklamazioak pertsonentzat eskubideak dira eta Administrazioarentzat betebeharrak. Administrazioak eskubide horiek eraginkor bihurtzeko mekanismoa ezarri behar du. Eskubide/betebehar horietako batzuk gutxienez ere 2018. urtetik dira galdagarriak.
Eskubide horiek baliatu ahal izatea jada bermatuta dago Nafarroako Gobernuaren irisgarritasun unibertsal digitalari dagokionez. Esteka honen bitartez baliatzen ahal dira: https://www.navarra.es/es/tramites/on/-/line/solicitud-de-informacion-quejas-y-reclamaciones-sobre-accesibilidad-de-sitios-web-y-aplicaciones-moviles.
Aipatu planean jasotako neurri hori ezarrita, lehen aldiz bermatu dira pertsonei aitortutako eskubide batzuk, bereziki desgaitasuna duten pertsonei aitortutakoak, Nafarroako sektore publikoko webguneen eta gailu mugikorretarako aplikazioen irisgarritasun unibertsala dela-eta.
Hori guztia jakinarazten dizut, Nafarroako Parlamentuko Erregelamenduaren 194. artikuluan xedatutakoa betez.

